ՀԱՅՏԱՐԱՐՈՒԹՅՈՒՆ
հրավերի պարզաբանման մասին

Հայտարարության սույն տեքստը հաստատված է գնահատող հանձնաժողովի
 2023 թվականի դեկտեմբերի 06-ի թիվ 1 որոշմամբ և հրապարակվում է 
«Գնումների մասին» ՀՀ օրենքի 29-րդ հոդվածի համաձայն
Ընթացակարգի ծածկագիրը` «ԱԲՀ-ԷԱՃԾՁԲ-24/04»
Աբովյան համայնքի 2024 թվականի կարիքների համար գույքագրման ծառայությունների ձեռքբերման նպատակով կազմակերպված «ԱԲՀ-ԷԱՃԾՁԲ-24/04» ծածկագրով գնման ընթացակարգի գնահատող հանձնաժողովը ստորև ներկայացնում է նույն ծածկագրով հրավերի վերաբերյալ 2023թ. դեկտեմբերի 04-ին ստացված պարզաբանումը և դրա վերաբերյալ 2023թ. դեկտեմբերի 06-ին  տրամադրված պատասխան պարզաբանումը`

Ի պատասխան ներկայացված պարզաբանման հարցման տրամադրվում է հետևյալ պարզաբանման պատասխանը.       

	Պարզաբանման հարցում 
	Պարզաբանման պատասխան

	1. Հարգելի պատվիրատու քանի որ դուք խուսափում եք պարզաբանում տրամադրելուց արդեն երրորդ անգամ ենք անդրադառնում ստորև նշված հարցերին, ու քանի որ հասկանում ենք թե ինչքան բարդ է ձեր իսկ կողմից նախորոք մտածված, մասնակիցներին մոլորության մեջ դնող պահանջներին պարզաբաումներ տալը, պարզաբանման պահանջները կառանձնացնենք և հերթով կներկայացնենք ձեզ։ Հուսով ենք այս անգամ չեք խուսափի պարզաբանել ձեր իսկ կողմից գրված պահանջները, քանի որ այն մեր կողմից կդիտարկվի որպես օրենքի խախտում։ Հարց 1-ին։ 1. էլեկտրոնային դասակարգչի մշակում, Խնդրում ենք պարզաբանել «էլեկտրոնային դասակարգչի մշակում» պահանջ ներկայացնելով ի՞նչ ծառայություն կամ աշխատանք է պատվիրատուն ակընկալում ստանալ, քանի որ գույքագրման կարգը, ՀԱՆՐԱՅԻՆ ՀԱՏՎԱԾԻ ԿԱԶՄԱԿԵՐՊՈՒԹՅՈՒՆՆԵՐԻ ՀԱՇՎԱՊԱՀԱԿԱՆ ՀԱՇՎԱՌՄԱՆ ՄԱՍԻՆ օրենքը, ՀԱՆՐԱՅԻՆ ՀԱՏՎԱԾԻ ՀԱՇՎԱՊԱՀԱԿԱՆ ՀԱՇՎԱՌՄԱՆ ՍՏԱՆԴԱՐՏԸ ՉԵՆ պարունակում «էլեկտրոնային դասակարգչի մշակում» նման հասկացություն, անհասկանալի է ի՞նչ էլեկտրոնային դասակարգչի մշակում պետք է իրականացնի կատարողը գույքագրում իրականացնելիս։ Պահանջում ենք տրամադրել իրավական ակտի հղումը որտեղ նշված է «էլեկտրոնային դասակարգչի մշակում» հասկացությունը։
2. Հարց 2-րդ։ 5. ճանաչում-ապաճանաչում, 6. չափում՝ ճանաչման պահին, 7. չափում՝ ճանաչումից հետո, Գույքագրման կարգը չի պարունակում ճանաչում-ապաճանաչում, չափում՝ ճանաչման պահին, չափում՝ ճանաչումից հետո պահանջներ և/կամ սահմանումներ։ Սույն պահանջը հակասում է գույքագրման կարգին։ Համաձայն ՀՀ հանրային հատվածի հաշվապահական հաշվառման ստանդարտի՝ Ճանաչումը ֆինանսական հաշվետվություններում այն հոդվածները ներառելու գործընթացն է, որոնք բավարարում են ակտիվի, պարտավորության, հասույթի կամ ծախսի սահմանմանը և բավարարում են հետևյալ չափանիշները. 1) հավանական է, որ հոդվածի հետ կապված ապագա տնտեսական օգուտները կամ օգտակար պոտենցիալը կհոսի կազմակերպություն կամ կարտահոսի կազմակերպությունից, 2) հոդվածն ունի սկզբնական արժեք (ինքնարժեք) կամ արժեք, որը կարող է արժանահավատորեն չափվել: Ակտիվը պետք է ճանաչվի ֆինանսական վիճակի մասին հաշվետվությունում, երբ` 1) հավանական է, որ ապագա տնտեսական օգուտները կամ օգտակար պոտենցիալը կհոսեն դեպի կազմակերպություն, 2) ակտիվն ունի ինքնարժեք կամ արժեք, որը կարող է արժանահավատորեն չափվել: Ակտիվը չի ճանաչվում ֆինանսական վիճակի մասին հաշվետվությունում, եթե կատարվել են ծախքեր, որոնց համար համարվում է ոչ հավանական, որ տնտեսական օգուտները կամ օգտակար պատենցիալը կհոսեն դեպի կազմակերպություն` ընթացիկ հաշվետու ժամանակաշրջանից հետո: Փոխարենը այդպիսի գործառնությունը հան-գեցնում է ծախսի ճանաչման` ֆինանսական արդյունքների մասին հաշվետվությունում: Պայմանական ակտիվը չպետք է ճանաչվի որպես ակտիվ: Այնուամենայնիվ, երբ ապագա տնտեսական օգուտների կամ օգտակար պոտենցիալի հոսքը դեպի կազմակերպություն ըստ էության որոշակի է, համապատասխան ակտիվն այլևս պայմանական ակտիվ չէ, և դրա ճանաչումը տեղին է: Ապաճանաչում Հիմնական միջոցի միավորի հաշվեկշռային արժեքը պետք է ապաճանաչվի (դուրս գրվի ֆինանսական վիճակի մասին հաշվետվությունից), երբ` 1) այն օտարվում է կամ` 2) այն ընդմիշտ դուրս է հանվում օգտագործումից, և ապագա ոչ մի տնտեսական օգուտ կամ օգտակար պոտենցիալ դրա օգտագործումից կամ օտարումից չի ակնկալվում։ Չափումը այն դրամային գումարի որոշման գործընթացն է, որով ակտիվները, պարտավորությունները, հասույթը և ծախսերը ճանաչվում և գրանցվում են ֆինանսական հաշվետվություններում: Վերը շարադրածը (ճանաչում-ապաճանաչում, չափում՝ ճանաչման պահին, չափում՝ ճանաչումից հետո) Պատվիրատու կազմակերպության ֆինանսական ստորաբաժանման գործառույթներն են հանդիսանում, գույքագրման ենթակա հիմնական միջոցը արդեն իսկ ենթադրում է, որ այն ճանաչվել և չափվել է։ Վերը շարադրածից ակընհայտ է, որ ակտիվի՝ հիմնական միջոցի ճանաչումն ու ապաճանաչումը աղերս չունի հիմնական միջոցների գույքագրման հետ։ Տեխնիկական բնութագրի 5-րդ մասը հակասում է Հայաստանի Հանրապետության հանրային հատվածի կազմակերպությունների ակտիվների և պարտավորությունների պարտադիր գույքագրման անցկացման կարգը և ժամկետները սահմանելու մասին ՀՀ ֆինանսների նախարարի 8 հունվար 2016թ. N-2ն հրամանին, օբյեկտիվորեն հիմնավորված չէ, որն էլ իր հերթին հանգեցնում է ՀՀ Գնումների Օրենքի 13-րդ հոդվածի պահանջների խախտմանը, քանի որ տեխնիկական բնութագրի մասով անորոշութությունը մասնակցի մոտ կարող է հանգեցնել գնումների գործընթացում մրցակցության համար չհիմնավորված խոչընդոտների առաջացմանը: Վերոհիշյալն էլ իր համակցության մեջ կհանգեցնի Օրենքի 3-րդ հոդվածի 2-րդ մասով նախատեսված գնման գործընթացի սկզբունքների խախտմանը, քանի որ անորոշ, ոչ հստակ տեխնիկական բնութագրի պայմաններում կնվազի պայմանագրի կնքման նպատակով մասնակիցների շրջանակը և կսահմանափակվի մրցակցությունը:
3. Հարց 3-րդ։ 2.Շտրիխ-կոդավորման պիտակը պետք է պարունակի հիմնական միջոցի վերաբերյալ հետևյալ ինֆորմացիան՝ 2.1 Տեղակայվածություն, 2.2 Կազմակերպության անվանումը, 2.3 Գույքի ամբողջական անվանումը, անհարժեշտության/ հնարավորության դեպքում ճշտված մոդել-մակնիշը, Հարգելի պատվիրատու չնայած նրան որ երկու անգամ խուսափել եք սույն հարցին տալ պարզաբանում, մենք չենք զլանում ևս մեկ անգամ կկրկնենք այն։ Մենք վստահ ենք, որ շտրիխ կոդը չի կարող պարունակել ձեր կողմից նշված ինֆորմացիան, սակայն որպես բարի կամքի դրսևորում տեղեկացնենք ձեզ, որ աշխարհում կիրառվում են մի շարք տեսակի շտրիխ կոդեր, որոնք կարող են պարունակել մաքսիմում 20-30 սիմվոլ թվային տեղեկատվություն։ Խնդրում ենք պարզաբանել, ո՞ր տեսակի շտրիխ կոդ պետք է կիրառի կատարողը պիտակավորում իրականացնելիս որպեսզի ապահովի ձեր կողմից նշված տեղեկատվության պարունակությունը, այն է՝ • Տեղակայվածություն, • Կազմակերպության անվանումը, • Գույքի ամբողջական անվանումը, անհարժեշտության/ հնարավորության դեպքում ճշտված մոդել-մակնիշը։
4. Հարց 4-րդ։ 3,Լուծարվող գույքերի հաշվառում Սույն պարզաբանման պահանջը կփորձենք հնարավորինս մանրամասն և ընկալելի ներկայացնել, որպեսի պարզաբանումից չխուսափեք։ Հարգելի պատվիրատու համաձայն տեխնիկական բնութագրի 15-րդ կետի – «Գույքագրման աշխատանքները ներառում են 01.01.2022-31.12․2023թթ. դրությամբ ձեռք բերված, ի պահ ընդունված, ի պահ հանձնված և վարձակալված հիմնական միջոցները»։ Միանշանակ կարող ենք արձանագրել, որ գույքագրման ենթակա հիմնական միջոցները շահագործվում են մաքսիմում երկու տարի։ Համաձայն ՀՀ հանրային հատվածի հաշվապահական հաշվառման իրավական ակտերի հիմնական միջոցների մինիմալ ծառայության ժամկետը ըստ տեսակների կազմում է երեք տարի։ Համաձայն նույն իրավական ակտերի հիմնական միջոցը լուծարման ենթակա է երբ լրացել է նրա նորմատիվ ծառայության ժամկետը։ Մեջբերում իրավական ակտից «Հիմնական միջոցները կարող են լուծարվել, եթե այդ ակտիվների լուծարումը իրավական ակտերով արգելված չէ:»։ Այսինքն նոր ձեռքբերված հիմնական միջոցը լուծարման ենթակա չէ, հետևաբար ինչ լուծարման պահանջ եք գրել տեխնիկական բնութագրում երբ գույքագրվող հիմնական միջոցները ընդամենը մաքսիմու երկու տարվա ձեռք բերված գույքեր են։ Այլ կերպ ասված երկու տարի առաջ ձեռք բերված հիմնական միջոցը ենթակա չէ լուծարման։ Տեղեկացնում ենք ձեզ, որ Տեխնիկական բնութագրի 3-րդ մասը (Լուծարվող գույքերի հաշվառում) հակասում է Հայաստանի Հանրապետության հանրային հատվածի կազմակերպությունների ակտիվների և պարտավորությունների պարտադիր գույքագրման անցկացման կարգը և ժամկետները սահմանելու մասին ՀՀ ֆինանսների նախարարի 8 հունվար 2016թ. N-2ն հրամանին, օբյեկտիվորեն հիմնավորված չէ, որն էլ իր հերթին հանգեցնում է ՀՀ Գնումների Օրենքի 13-րդ հոդվածի պահանջների խախտմանը, քանի որ տեխնիկական բնութագրի մասով անորոշութությունը մասնակցի մոտ կարող է հանգեցնել գնումների գործընթացում մրցակցության համար չհիմնավորված խոչընդոտների առաջացմանը: Վերոհիշյալն էլ իր համակցության մեջ կհանգեցնի Օրենքի 3-րդ հոդվածի 2-րդ մասով նախատեսված գնման գործընթացի սկզբունքների խախտմանը, քանի որ անորոշ, ոչ հստակ տեխնիկական բնութագրի պայմաններում կնվազի պայմանագրի կնքման նպատակով մասնակիցների շրջանակը և կսահմանափակվի մրցակցությունը:
5. Հարց 5-րդ։ 2023 թվականի նոյմբերի 28-ի ձեր կողմից իրականացված տեխնիկական բնութագրի փոփոխության արդյունքում հանվել է 24 ՀՈԱԿ-ների գույքագրման պահանջը իսկ գույքերի քանակը նախկին 54000 փոխարեն փոխվել է 30000։ Խնդրում ենք պարզաբանել՝ ինչով է պայմանավորված ՀՈԱԿ-ների գույքագրման պահանջի չեղարկումը։ Օգտակար խորհուրդ – գույքագրման ծառայության մատուցման պահանջներ պարունակող տեխնիկական բնութագիրը պետք է մշակվի տվյալ ոլորտի գիտելիքներ ունեցող, բանիմաց, իրավական ակտերին տիրապետող մասնագետի կողմից, որը ձեր դեպքում ցավոք ամբողջությամբ հակառակն է։ Որից հետո գնումների մասնագետը պետք է այն ուսումնասիրի՝ գնումների օրենքի պահանջներին համապատասխանությունը ստուգելու և հակամրցակցային դրույթները բացառելու համար։ Արդյունքում կունենաք գրագետ, ճիշտ պահանջներ պարունակող, ոչ մի իրավական ակտի չհակասող տեխնիկական բնութագիր, որն էլ կապահովի մրցակցություն և ծառայությունների մատուցման բարձր որակ։ Հիշեցում – ՀՀ գնումների մասին օրենքի 29-րդ հոդվածի համաձայն` մասնակիցն իրավունք ունի պատվիրատուից պահանջել հրավերի պարզաբանում։ Մասնակիցն իրավունք ունի հայտերի ներկայացման վերջնաժամկետը լրանալուց առնվազն հինգ օրացուցային օր առաջ համակարգի միջոցով հանձնաժողովից պահանջելու հրավերի պարզաբանում։ Հանձնաժողովը հարցումը կատարած մասնակցին պարզաբանումը տրամադրում է համակարգի միջոցով` հարցումը ստանալու օրվան հաջորդող երկու օրացուցային օրվա ընթացքում։ Պարզաբանում չի տրամադրվում, եթե հարցումը կատարվել է սույն բաժնով սահմանված ժամկետի խախտմամբ, ինչպես նաև, եթե հարցումը դուրս է սույն հրավերի բովանդակության շրջանակից: Ընդ որում, մասնակիցը համակարգի միջոցով ծանուցվում է պարզաբանում չտրամադրելու հիմքերի մասին` հարցումը ստանալու օրվան հաջորդող երկու օրացուցային օրվա ընթացքում: Յուրաքաչյուր ոք իրավունք ունի մինչև հրավերում փոփոխությունների կատարման համար սահմանված վերջնաժամկետը լրանալը, էլեկտրոնային փոստի միջոցով գնահատող հանձնաժողովի քարտուղարին ներկայացնել հիմնավորումներ հրավերով սահմանված գնման առարկայի բնութագրերի՝ օրենքով նախատեսված մրցակցության ապահովման և խտրականության բացառման պահանջների տեսակետից՝ առանց նշելու անունը ազգանունը: Ներկայացված հիմնավորումներն ընդունելի համարվելու դեպքում գնահատող հանձնաժողովը սահմանված ժամկետում դրանցով պայմանավորված փոփոխություններ է կատարում հրավերում:
6. Հարց 6-րդ։ Խնդրում եմ ՀՀ տեղեկատվոիթյան ազատության մասին օրենքի 6-րդ հոդվածի 1-ին կետի համաձայն տրամադրել հիմնական միջոցների ցանկերը՝ ըստ բնակավայրերի, որոնք պարունակում են հիմնական միջոցի ձեռք բերման ամսաթիվը, քանի որ համաձայն տեխնիկական բնութագրի 15-րդ կետի – «Գույքագրման աշխատանքները ներառում են 01.01.2022-31.12․2023թթ. դրությամբ ձեռք բերված, ի պահ ընդունված, ի պահ հանձնված և վարձակալված հիմնական միջոցները»։
	Շնորհակալություն Ձեր կողմից ներկայացված մասնագիտական դիտարկումների և առաջարկների համար:
Պատվիրատուն հարցը ամբողջությամբ ուսումնասիրելուց և գնահատելուց հետո կկազմակերպի նոր գնման ընթացակարգ:


Սույն հայտարարության հետ կապված լրացուցիչ տեղեկություններ ստանալու համար կարող եք դիմել 
«ԱԲՀ-ԷԱՃԾՁԲ-24/04» ծածկագրով գնահատող հանձնաժողովի քարտուղար Ա. Թադևոսյանին:

